
Nafarroako Gobernuak babestutako 2.000 etxebizitza baino gehiago ikuskatuko ditu 2009an eta 2010ean, hutsik ez daudela baieztatzeko

Hori adierazi du Esparza kontseilariak etxebizitzak ikuskatzeko 2009-2010 planaren aurkezpenean

Ostirala, 2008ko abenduaren 5a. Nafarroako Gobernuak, 2009. eta 2010. urteetan, 2.000 etxebizitzatik gora ikuskatuko ditu, hutsik ez daudela baieztatzeko. Horixe esan du Etxebizitza eta Lurralde Antolamenduaren Departamentuko kontseilaria José Carlos Esparza Saezek etxebizitza kontrolatzeko eta ikuskatzeko 2009-2010 plana aurkezteko prentsaurrekoan. Planaren helburua da legea betetzen dela bermatzea, bai etxebizitzak sustatzean eta eraikitzean bai babestutako etxebizitzen esleipenean, eskualdatzean eta erabileran. 


Azken atal horri dagokionez, foru gobernuak babestutako 970 etxebizitza ikuskatu ditu aurten, haien erabilera egiaztatzeko. Guztira, 24 esleipenduni espedientea ireki zaie, etxebizitza hutsik edukitzeagatik. Horien artetik, 18k isuna jaso dute dagoeneko. Iruñean eta Iruñerrian kokatutako etxebizitzei dagokienez, 4.500 euro inguruko isunak jarri dira. Horrez gain, Foru  Poliziari 13 kasu bidali zaizkio etxebizitzak ikuskatzera joan daitezen; izan ere, Etxebizitza eta Lurralde Antolamendu Sailak haien okupazioaren gaineko susmoak ditu. Guztira, 41 espediente zigortzaile irekitzeko aukera aztertzen ari da. 

Esparru horretan 2002. urtean egin ziren lehen ikuskapenak. Orduz geroztik, kontrolen kopurua areagotu egin da. Horren harira, joan den urtearekin alderatuta, 2008. urtean bikoiztu egin dira ikuskapenak. 2002. urtean, 200 kontrol egin ziren eta esleipendun bati zigorra jarri zitzaion; 2003an, 229 ikuskapen egin ziren eta 21 isun jarri; 2004an, 517 kontrol egin eta 45 isun jarri ziren; 2005ean, 505 ikuskapen eta 48 isun jarri ziren; 2006an, 600 kontrol egin eta 33 isun jarri ziren; eta, 2007an, 502 ikuskapen egin eta 35 isun jarri ziren.

  2009. eta 2010. urteei begira, Kontseilariak esan du Nafarroako Gobernuak 1.200 ikuskapen eginen dituela urtero, planak iraun bitartean. Horien artetik, 1.000 ikuskapen etxebizitza babestuen erosleen ura, argia, gasa eta bestelako hornikuntza kontsumoak aztertuz eginen dira. Gainerako 200 kontrolak, berriz, Foru Poliziak eginen ditu etxebizitzara bisitak eginez; hartara, etxebizitzen okupazioa egiaztatuko da eta onartu gabeko alokairuak hautemanen dituzte. Era berean, iaz zigorra jaso zuten esleipendunen etxebizitza guztiak ikuskatuko dira, zer egoeratan daude jakiteko. 

  Horren bidez, alde batetik, etxebizitza babestuak jabearen edo maizterraren ohiko bizileku gisa erabiltzen direla, bigarren etxebizitza gisa erabiltzen ez direla eta hutsik ez daudela ziurtatu nahi da, eta, bestetik, gizartean etxebizitza horiek okupatuta egon behar dutela zabaldu nahi da. 

  Helburu horiek lortzearren, eta neurri osagarri gisa, Esparzak iragarri du Etxebizitza eta Lurralde Antolamenduko Saila lege proiektu bat egiten ari dela. Proiektu horretan etxebizitzaren desjabetze prozesua hasteko beharrezkoak diren okupazio eskakizunak murriztea proposatzen da (gaur egun hiru eskatzen dira) eta denbora luzez etxebizitza hutsik duten esleipendunei etxebizitza desjabetzeko aukera planteatzen da.

  Hain zuzen ere, lege proiektu horren arabera, desjabetzea justifikatu ahal izanen da, besteak beste, eskakizunen bat ez betetzeagatik eta etxebizitza urtebete jarraian ohiko bizilekutzat ez izateagatik, aldez aurretik etxebizitza husteko administrazioaren nahitaezko baimena izan gabe. 

Beste ikuskapen batzuk

Etxebizitza babestuen erabilera egiaztatzeko kontrolez gain, Etxebizitza eta Lurralde Antolamenduko Departamentuak honako hiru esparru hauetan egingo ditu ikuskapenak: etxebizitza askeen, babestuen eta birgaitze babestuan hartutakoen sustapena eta eraikuntza; etxebizitza babestuen esleipena; eta, etxebizitza babestuen eskualdatzea eta lagapena. 

Etxebizitzen sustapenari eta eraikuntzari dagokionez, kontrolen bidez ziurtatu nahi da etxebizitzek eta eraikinek araudiak betetzen dituztela, hain zuzen ere, bizigarritasunari eta eskuragarritasunari buruzko foru araudia eta eraikuntzari buruzko estatuko oinarrizkoa. Arlo horretan proiektu guztiak kontrolatuko dira eta obrak proiektuaren arabera egin ari direla egiaztatuko da, dokumentuen bidezko egiaztapenak eginez. Halaber, obrak amaituta, etxebizitza askeen erdia ikuskatu dira eta etxebizitza babestuen edo birgaitze babestuan hartutako guztiak. 

Etxebizitza babestuaren esleipenari dagokionez, helburua da, alde batetik, etxebizitza babestu guztiak aldez aurreko deialdi irekiaz eta lege baremoa aplikatuz esleitzen direla bermatzea, eta, bestetik, etxebizitzaren esleipendunek hori eskuratzeko eta dagokien dirulaguntza jasotzeko legezko baldintzak betetzen dituztela ziurtatzea. Horretarako, Ekonomia eta Ogasun Departamentuarekin lankidetzan, esleipendunek gutxieneko eskakizunak betetzen dituztela egiaztatuko da, beren diru-sarrerak, ondasunak eta erroldak aintzat hartuz, eta puntuak zuzen eman zaizkiela bermatuko da. Arlo honetan, esleitutako etxebizitza guztiak kontrolatuko dira. 

Amaitzeko, etxebizitza babestuaren lagapenari eta eskualdatzeari dagokienez, planaren helburuak honako hauek dira: etxebizitza babestuaren hartzaileak etxebizitza babestuak eskuratzeko ezarritako baldintzak betetzen dituela bermatzea; ordaindu beharreko eta babes publikoaren araudiaren arabera zehaztutako prezioaz gainera, erosleak debekatutako primarik edo kopururik ordainduko ez duela kontrolatzea; eta, etxebizitza babestua alokatzeagatik ezarritako prezioaz gaineko kopururik ez dela ordainduko kontrolatzea. Arlo honetan, Etxebizitza eta Lurralde Antolamenduko Departamentuan jakinarazitako eskualdatze eta lagapen guztiak kontrolatuko dira.







	[image: image5.png]




	[image: image6.png]Carlos Ill, 2. 31002 PAMPLONA @& 848 42 77 00 948 22 76 73
gobiernodenavarra.prensa@cfnavarra.es  www.navarra.es




	Página 1 de 3


PAGE  
	[image: image2.png]




	[image: image3.png]4D Carlos 111, 2. 31002 PAMPLONA & 848 4277 00 948 2276 73
%gobiernodenavarra.prensa@cfnavarra.es WWw.navarra.es




	Página 3 de 3



[image: image1.png][image: image2.png][image: image3.png][image: image4.png][image: image5.png][image: image6.png]